
sþ. 42. Tillaga til þingsályktunar [40. mál]
um vegavinnuvélar og vegaframkvæmdir í afskekktuni landshlutum.

Flm.: Gísli Jónsson, Sigurður Bjarnason, Sigurður Ágústsson,
Kjartan J. Jóhannsson.

Alþingi ályktar að skora á ríkisstjórnina að hlutast til um, að hinum afskekktari
héruðum landsins verði framvegis séð fyrir meirí og hentugri vegavinnuvélum en
verið hefur til samræmis við vinnuvélakost í hinum fjölbýlli héruðum, svo að vega-
gerðir og vegaviðhald megi verða sem örast og ódýrast, svo og að opnun vega í
héruðunum til almennrar umferðar og vega- og brúarframkvæmdir almenn nt verði
hafnar svo snemma á ári hverju sem frekast er kostur, þannig að samgöngurnar
megi koma að sem beztum notum fyrir íbúana.

Greinargerð.

Samkvæmt 13. gr. fjárlaga fyrir yfirstandandi ár er alls varið til nýrra þjóð-
vega um 10Y2 millj. króna. Er upphæð þessari skipt niður á 184 vegi í landinu.
Er ljóst, að miklu smærri upphæðir koma á hvern veg en æskilegt væri, en hins
vegar engin tök á því að fella niður framlög til einstakra vega, svo mikil nauðsyn
sem það er öllum sveitum landsins að fá vegakerfið bætt sem fyrst, enda almenn-
ingi kunnugt, að sú sveit, sem ekki á þess kost að komast í vegasamband, er
dæmd til þess að tæma st af fólki, sem hlýtur að hverfa til þeirra héraða, sem betri
hafa samgöngur. Baráttan fyrir framlagi til vega í hinum afskekktari héruðum,
þar sem vegir hafa enn ekki verið lagðir, er því barátta fyrir því að halda jafn-
vægi í byggðum landsins.

En það er engan veginn nóg, þótt unnt sé að fá aukin framlög. Hitt er engu
minna um vert, að það fé, sem fram er lagt, sé notað á þann hátt, að fyrir það
fáist sem mestar og beztar framkvæmdir, en til þess að svo megi verða, verður að
tryggja, að verkið sé framkvæmt með hinum hagkvæmustu og beztu vinnuvélum,
sem völ er á, en á þessu hefur orðið allmikill misbrestur hvað snertir hina ein-
stöku vegi í af'skekktum héruðum. Þess eru mörg dæmi, að einmitt þar skortir
allverulega nauðsynlegar vinnuvélar, svo sem veghefIa, ámokstursvélar og jarð-
ýtur, og að margt af þessum áhöldum og öðrum, sem notazt er við úti í afskekktari
héruðum landsins, er á engan hátt sambærilegt við þau tæki, sem notuð eru við
vegagerðir í hinum þéttbýlli héruðum. Á meðan þannig er haldið á málunum, er
ekki einasta verið að mismuna héruðunum Í vegaframkvæmdum miklu meira en
til er ætlazt af Alþingi, þegar litið er á sjálft framlagið og skiptingu þess, heldur
eru jafnframt tafnar allverulega framkvæmdirnar miðað við hitt, að notaðar væru
hentugustu og afkastamestu vélar við vegagerðina.

Þá er einnig vitað, að margir af vegunum Í hinum fjarlægari byggðum eru
ekki opnaðir svo snemma á vorin sem kostur er á og sums staðar það seint, að
bændur verða að koma til sín þungavöru, svo sem áburði, að öðrum leiðum, áður
en vegur er gerður akfær, þótt oft sé um að ræða mjög kostnaðarlitlar aðgerðir,
svo sem að gera við ræsi eða ýta í brott skafli á stuttum kafla, á meðan allmikið
fé er veitt til að halda uppi ferðum á milli annarra staða allt árið. Er þess ekki
að vænta, að almenningur, sem látinn er búa við hið lakara hlutskipti, sætti sig
lengi við það án þess að bera fram óskir um umbætur.

Það er og kunnugt, að oft er látið dragast langt fram á sumar að hefja vinnu
bæði við brúargerðir, vegagerðir og vegaviðhald, öllum aðilum til tjóns, sumpart
beinlínis vegna þess, að nægilegar vinnuvélar eru ekki fyrir hendi til þess að fram-
kvæma verkið. Má það öllum vera ljóst, hve afar áríðandi er að geta hafið slíkar
framkvæmdir svo snemma sem kostur er á, í stað þess að draga það fram á þann
tíma ársins, þegar allra veðra er von.

Umbætur þær allar, sem hér er farið fram á að ríkisstjórnin hlutist til um að
gerðar verði í sambandi við vegaframkvæmdir, mundu hafa í för með sér mikla
réttarbót fyrir hinar afskekktari byggðir og sparnað fyrir ríkissjóðinn, ef þeim
yrði komið á. Er þess því vænzt, að þáltill. verði samþykkt og ríkisstjórnin beiti
sér síðan fyrir framgangi málsins.


